
Haurren gizentasunari aurrea hartzeko programa pilotu bati esker, 6 eta 7 urteko 220 neska-mutikoren gehiegizko pisu eta gizentasun indizeek 4 puntu egin dute behera

Programa 2006an jarri zuten abian, Nafarroako lau ikastetxetan, eta hitzaldiak, esku-hartzeak jantokietan, eta dietaren eta ariketa fisikoaren azterketak egin dituzte

Ostirala, 2008ko urtarrilaren 18a. 2006an haurren gizentasunari aurrea hartzeko abiatu zuten programa pilotu bati esker, Nafarroako lau ikastetxetako 6 eta 7 urteko 220 neska-mutikoren gehiegizko pisu eta gizentasun indizeek 4 puntu egin dute behera, %16tik %12ra. 
Programa Nafarroako Gobernuak jarri zuen abian, 2006an, Familia, Gazteria, Kirol eta Gizarte Gaietako Departamentuak Nafarroako Kirol Institutuaren bidez bultzatuta, eta Hezkuntza Departamentuarekin elkarlanean. 

Kanpainaren emaitzak, eta aurrerantzean eginen dituzten jarduerak, María Isabel García Malo Familia, Gazteria, Kirol eta Gizarte Gaietako Departamentuko kontseilariak eta Carlos Pérez-Nievas López de Goicoechea Hezkuntza Departamentuko kontseilariak aurkeztu dituzte gaur goizean, prentsaurrekoan.

Haurren gizentasuna osasun arloko arazo larri bilakatu da herrialde garatuetan, eta horrexegatik egin dute kanpaina. Gizentasun kasuak gero eta gehiago dira, eta Espainian, esate baterako, 2 eta 9 urte arteko hiru neska-mutikotik batek gantz gehiegi du gorputzean. Nafarroako datuak ere antzekoak dira. Programaren helburua neska-mutikoek ariketa fisiko gehiago egitea eta pisu osasungarriagoa izatea da, eta hartara, helduaroko gaixotasun kronikoak nabarmen gutxitzea. Haurren gizentasuna lehen mailako osasun arazoa da; izan ere, bihotz-hodietako gaixotasunak eta gaixotasun metabolikoak goiz ager daitezen laguntzen du. Honako hauek, esate baterako: miokardio infartuak, burmuineko hodietako istripuak, edo diabetesa. Gainera, nahaste psikologiko larriak eragiten ditu, eta bizi-itxaropena murriztu egiten da. 

Programaren helburuak eta garapena 

Hasteko eta behin, esku-hartze “integrala” egin zuten, gurasoek, irakasleek neska-mutikoen ingurukoek, eta haurrek eurek ere parte hartu zezaten bultzatzearren, eta azken batean, prebentzioa sustatzeko (hots, gizentasunaren aurkako tratamendurik onena bultzatzeko). Gainera, kanpainaren bidez haurtzaroko arrisku faktoreak gutxitu nahi zituzten (neska-mutikoek ariketa fisiko gehiago egiteko eta pisu osasungarriagoa izateko). Izan ere, eta frogatuta dagoenez, haurtzaroan hasten da garatzen, esate baterako, gaixotasun koronarioa. 

Kanpainaren hirugarren helburua elikadurari eta ariketa fisikoari buruzko oinarrizko informazioa ematea izan zen, ikasleei begira, oro har, eta gizentasuna eta gehiegizko pisua duten neska-mutikoei begira, bereziki. 

Kanpainaren helburuak betetzeko, bi jarduera nagusi jarri zituzten abian. Lehenengoa, orokorra izan zen, eta sentikortzea izan zuen oinarri. Honako hauek egin zituzten, hain zuzen: irakasleentzako gidaliburu didaktikoa (gidaliburua egitea eta zabaltzea), lau saio praktiko (ikasgelan lan egiteko), eta haurrentzako ipuin bat (ikasgelan eta etxean lantzeko). 

Ondoren, bigarren esku-hartzea egin zuten. Lau ikastetxe pilotutan egin zuten zuzeneko esku-hartzea izan zen, hain justu (bi ikastetxe publikotan -San Ignazio eta Ursulinas- eta itunpeko bi ikastetxetan -Iturrama Ikastetxe Publikoa eta Lorenzo Goikoa-). Orotara, 6 eta 7 urte arteko 220 haurrekin egin zuten lan. Hasteko, 2006ko martxotik irailera, kontrol antropometrikoa egin zuten, pisua, altuera eta zazpi gantz toles neurtzeko. Lehenengo urratsaren emaitzen arabera, hilabete horietan zehar taldeko Gorputz Masaren Indizearen pertzentila handitu egin zen, 59,7tik 61,1era, eta gizentasun balioak ere gora egin zuen, %6,1etik (martxoan) %7,4ra (urrian). 6 urteko neska-mutiko batek gehiegizko pisua duela esaten da Gorputz Masaren Indizearen pertzentila 85 eta 95 artekoa denean (erreferentzia taula batzuetan dauden balioak dira). Adin horretako haurrek gizentasuna dutela esaten da, berriz, Gorputz Masaren Indizearen pertzentila 95 baino handiagoa denean. Beraz, gehiegizko pisua edo gizentasuna duten neska-mutikoak Gorputz Masaren Indizearen pertzentila 85 baino handiagoa dutenak dira. 

Oinarri horretatik abiatuta, bigarren urratsari ekin zioten; hau da, aipaturiko lau ikastetxeetako zuzeneko esku-hartzeari. Honako hauek egin zituzten: hitzaldiak (guraso eta irakasleentzat), lana jantokietan, eta dietaren eta ariketa fisikoaren azterketa. Emaitzak oso onak izan ziren, eta esku-hartzeak iraun zuen hilabeteetan neska-mutikoen Gorputz Masaren Indizearen pertzentilak behera egin zuen, 61,1etik 57,8ra. Era berean, gehiegizko pisuaren balioak ere behera egin zuen, %8,6tik (urrian) %7,4ra (maiatzean). Gizentasunaren balioei dagokienez, berriz, %7,4tik (urrian) %4,9ra (maiatzean) jaitsi ziren. 

Elikaduraren kaloria edukiari dagokionez, esku-hartze aldiaren hasieran eta amaieran dietaren gainean inkesta egin zuten, eta horren arabera, neska-mutikoek egunean jaten duten batez besteko kaloria kopuruak behera egin zuen, 2.900 kilokaloriatik (urrian), 2.650 kilokaloriara (urrian). Nabarmentzekoak dira, halaber, elikagaietako gantz portzentajearen beherakada, %39,2tik (urrian) %37ra (maiatzean), eta karbohidratoen portzentajearen gorakada, %44,8tik (urrian) %46,3ra (maiatzean).

Ariketa fisikoari dagokionez (ariketa orduak asteko), kanpainaren esku-hartze aldian ez zuten aldaketa handirik antzeman. Izan ere, neska-mutikoek urrian 7,4 orduz egiten zuten ariketa fisikoa astean, eta maiatzean, berriz, 7,5 orduz. Horren arrazoia da, kasu honetan, adin horretako espainiar haurrek batez beste egin ohi dutena baino ariketa fisiko gehiago egiten dutela kanpainan parte hartu zuten haurrek.  

Programak aurrera darrai 2007-08 ikasturtean

Programa pilotuak jarraipena izanen du 2007-08 ikasturtean. Hartara, aurreko kanpainan parte hartu zuten 220 haurrez gain, Sakana inguruko (Urdiain, Olatzagutia, Altsasu eta Etxarri-Aranatz) lau ikastetxetako beste 300 neska-mutiko (Lehen Hezkuntzako 1. mailakoak) atxikiko zaizkio programari.

Ikasturte honetan aurreko kanpainako jarduera berak eginen dituzte, eta berritasun gisa, kirol monitoreentzako ikastaro bat eginen dute, ariketa fisikoko eskolaz kanpoko eskolak emateko (gizentasuna duten neska-mutikoentzako egokitutako eta berariazko eskolak, hain zuzen). 

Amaitzeko, aipatzekoa da Hezkuntza Departamentua “Eskola osasungarrien Europako Sarea” europar esparruan parte hartzen ari dela. Bertan, ikastetxeek jarduera eta ohitura osasungarriekiko konpromisoa hartzeko egiten dute lan, ikuspuntu zabalarekin, eta besteak beste, elikadura eta nutrizioa, substantzien kontsumoari aurrea hartzea, eta kirola egitea hartzen dituzte kontuan. 

